
Safonau’r Gymraeg

Adroddiad Blynyddol am y flwyddyn 2024-25















Pwy ydym ni
Opera Cenedlaethol Cymru (WNO) ydym ni. Yr ydym yn falch mai ni yw cwmni opera cenedlaethol Cymru a’r darparwr opera deithiol mwyaf yn y DU.
Ein nod yw dod â holl bŵer, drama a theimladau cignoeth y byd opera at gynulleidfa mor eang â phosib mewn perfformiadau, a chwilio am y safon artistig orau un.   
Yn gwmni cenedlaethol sydd â statws rhyngwladol, y ni sydd wrth wraidd creu cerddoriaeth yng Nghymru. 
Yr ydym yn cydnabod bod diwylliant Cymru wedi’i wreiddio yn y Gymraeg a’r traddodiad corawl a cherddorol cyfoethog sy’n rhan o’r iaith a’i chymunedau.
Y tu hwnt i’r theatr, mae WNO yn dod i gysylltiad â phobl ifanc, ysgolion a chymunedau trwy waith addysg a phrosiectau digidol. 
WNO a’r Gymraeg
Mae’r Gymraeg yn bwysig i ni fel cwmni ac mae’n rhan o’r hyn sy’n ein gwneud ni’n unigryw – drwy ein dylanwad a’n statws, yr ydym yn teimlo bod gennym ran i’w chwarae i hyrwyddo’r iaith i’n cynulleidfaoedd yng Nghymru a thu hwnt. 
Mae WNO yn llwyr gydnabod ei gyfrifoldeb i gydymffurfio â Safonau’r Gymraeg.
Mae WNO yn deall dyheadau Llywodraeth Cymru i ddiogelu dyfodol yr iaith, a’r dyhead i weld miliwn o siaradwyr erbyn 2050. 
Mae WNO hefyd yn cydnabod bod y Gymraeg yn rhan allweddol o Ddeddf Llesiant Cenedlaethau’r Dyfodol (Cymru) 2015 ac yn arbennig: “Cymru â diwylliant bywiog lle mae’r Gymraeg yn ffynnu - cymdeithas sy’n hyrwyddo ac yn gwarchod diwylliant, treftadaeth a’r Gymraeg ac sy’n annog pobl i gyfranogi yn y celfyddydau, a chwaraeon a gweithgareddau hamdden.”
Cysylltu
Cysylltwch â ni ar cymraeg@wno.org.uk am fwy o wybodaeth am yr adroddiad hwn neu ein darpariaeth Gymraeg. 






Trosolwg
Daeth Safonau’r Gymraeg WNO i rym ym mis Ionawr 2017. Ers hynny, yr ydym wedi gweithio i roi prosesau a gweithdrefnau ar waith i sicrhau ein bod yn cydymffurfio â chyfanswm o 136 o safonau, fel y manylir yn ein Hysbysiad Cydymffurfio. 
Yr ydym wedi ymrwymo i nodau’r Safonau a bodloni anghenion siaradwyr Cymraeg. 
Mae’r adroddiad hwn yn rhoi trosolwg o’n gweithgareddau sy’n ymwneud â chydymffurfio â safonau’r Gymraeg yn ystod y flwyddyn ariannol 2024-25.  
Sylw i Safonau Darparu Gwasanaeth
Mae’r safonau darparu gwasanaeth yn nodi sut yr ydym yn darparu gwasanaethau i’n cynulleidfaoedd a’r cyhoedd yn y Gymraeg, gan ofalu bod y gwasanaethau hyn yr un mor hawdd i’w cael â’r rheiny sy’n cael eu cynnig yn Saesneg. Mae’r safonau hyn yn rhoi sylw i feysydd fel gohebiaeth, cynnwys ar-lein, cyrsiau addysg a rhyngweithio â chwsmeriaid. Pwrpas y safonau yw rhoi’r dewis i siaradwyr Cymraeg ddefnyddio’r iaith wrth ymwneud â ni.
Yn ein hysbysiad cydymffurfio, mae cyfanswm o 57 safon darparu gwasanaeth.
Yn ystod y cyfnod adrodd, ni chawsom unrhyw gŵyn am y ffordd yr ydym yn cydymffurfio â’r safonau yn y maes yma. 
Sylw i Safonau Llunio Polisi
Mae’r safonau llunio polisi yn gofyn i ni ystyried effaith ein penderfyniadau, ein polisïau a’n mentrau ar gyfleoedd i ddefnyddio’r Gymraeg, ac ar beidio â thrin y Gymraeg yn llai ffafriol na’r Saesneg. Mae’r safonau hyn yn sicrhau bod unrhyw effaith bosibl ar y Gymraeg yn cael ei hasesu yn gynnar iawn wrth wneud penderfyniadau, fel bod ein polisïau yn cyfrannu’n bositif at ddefnyddio a hyrwyddo’r Gymraeg mewn bywyd o ddydd i ddydd.
Yn ein hysbysiad cydymffurfio, mae cyfanswm o 9 safon llunio polisi. 
Yn ystod y cyfnod adrodd, ni chawsom unrhyw gŵyn am y ffordd yr ydym yn cydymffurfio â’r safonau yn y maes yma. 
Sylw i Safonau Gweithredu
Mae’r safonau gweithredu yn nodi sut y mae’n rhaid i ni ddefnyddio’r Gymraeg wrth weithredu’n fewnol, gan sicrhau bod yr iaith yn weledol ac yn cael ei defnyddio yn y lle gwaith. Mae’r safonau hyn yn rhoi sylw i feysydd fel Adnoddau Dynol, polisïau, hyfforddiant, a darparu adnoddau i staff, fel bod y Gymraeg wedi’i phlethu yn niwylliant ein sefydliad a ddim yn cael ei thrin yn llai ffafriol na’r Saesneg wrth i ni weithredu o ddydd i ddydd.
Yn ein hysbysiad cydymffurfio, mae cyfanswm o 42 safon gweithredu.
Yn ystod y cyfnod adrodd, ni chawsom unrhyw gŵyn am y ffordd yr ydym yn cydymffurfio â’r safonau yn y maes yma. 

Safonau Gweithredu – gofynion adrodd penodol
Safon 132 – Yn unol â gofynion y safon yma, yr ydym yn ystyried yr angen am sgiliau Cymraeg ar gyfer pob swydd newydd neu swydd wag yr ydym yn ei hysbysebu. Yn ystod y cyfnod adrodd, fe wnaethom hysbysebu cyfanswm o 22 swydd, ac fe’u dosbarthwyd fel a ganlyn:
	Cyfanswm nifer y swyddi a hysbysebwyd yn ystod y cyfnod adrodd 
	20

	Swyddi lle’r oedd sgiliau Cymraeg yn hanfodol
	0

	Swyddi lle’r oedd sgiliau Cymraeg yn ddymunol
	20

	Swyddi lle roedd angen dysgu sgiliau Cymraeg ar ôl penodi i’r swydd
	0

	Swyddi lle nad oedd sgiliau Cymraeg yn angenrheidiol
	0


Safon 123 – Yn unol â gofynion y safon yma, yr ydym yn cadw cofnod o sgiliau Cymraeg ein staff. Yn seiliedig ar holiadur hunan asesu, dyma nifer y gweithwyr a oedd yn asesu bod ganddyn nhw sgiliau Cymraeg: 
	Cyfanswm nifer y staff ar ddiwedd y flwyddyn
	279

	Sgiliau Cymraeg
	Nifer
	%

	Staff â sgiliau gwrando, darllen, siarad ac ysgrifennu Cymraeg, ar sail hunan asesiad
	52
	19

	Staff heb sgiliau neu heb gwblhau asesiad ar ddiwedd y flwyddyn
	227
	81


Yr ydym wedi gweld bod angen gweithio ymhellach ar y maes yma dros y 12 mis nesaf fel ein bod yn gallu deall yn well beth yw union lefel sgiliau Cymraeg y rheiny sy’n adrodd.
Safon 124 – Yn unol â gofynion y safon yma, yr ydym yn cynnig hyfforddiant drwy gyfrwng y Gymraeg yn y meysydd canlynol, pan fo hyfforddiant yn cael ei ddarparu yn Saesneg:
· Recriwtio a chyfweld
· Rheoli perfformiad
· Cwynion a gweithdrefnau disgyblu
· Hyfforddiant Sefydlu
· Delio gyda’r cyhoedd 
· Iechyd a diogelwch
Yn ystod y cyfnod adrodd, ni wnaeth yr un aelod a fynychodd y cyrsiau perthnasol nodi y byddent yn dymuno derbyn yr hyfforddiant drwy gyfrwng y Gymraeg. 
Ar ben y gofynion adrodd uchod, ac yn unol â safon 128, nodwn hefyd bod sesiynau codi ymwybyddiaeth o’r Gymraeg wedi’u rhoi i staff yn ystod y cyfnod adrodd oedd yn edrych ar hanes yr iaith a’i rôl yn niwylliant Cymru, gan hefyd roi trosolwg manwl o safonau’r Gymraeg a sut ellir defnyddio’r iaith yn y gweithle.
Dechreuodd Grŵp Strategaeth Gymru Gyfan, gyda chynrychiolwyr ar draws WNO, ddatblygu strategaethau diwylliannol ar draws y sefydliad i wreiddio’r Gymraeg a’i diwylliant mewn rhaglenni, wrth ymgysylltu â chymunedau, mewn partneriaethau ac wrth gyfathrebu. Mae gwaith paratoi ar y gweill i ddefnyddio’r iaith fwyfwy yn fewnol, ac ymestyn cyfleoedd i staff ddysgu Cymraeg. 
Tu hwnt i gydymffurfio 
Dim ond rhan o’r stori yw safonau’r Gymraeg i’r WNO – yr ydym yn ceisio mynd tu hwnt i gydymffurfio, gan wneud yn well na’n hymrwymiadau a chwilio am ffyrdd newydd i ddefnyddio a hyrwyddo’r Gymraeg. Yn ystod y cyfnod adrodd, aethom ati i gynnal amrywiaeth o weithgareddau tu hwnt i’n cyfrifoldebau cydymffurfio ffurfiol o dan Safonau’r Gymraeg. Mae’r mentrau hyn wedi mynd ati i hyrwyddo’r iaith ar draws ein gwaith artistig, ymgysylltu a sefydliadol, gan gryfhau ein rôl yn llysgennad diwylliannol i Gymru.  
· Comisiynu ac Arddangos Creadigrwydd yn y Gymraeg
Aethom ati i gomisiynu Opera Ieuenctid ddwyieithog newydd, i berfformio yn y Theatr Newydd, Caerdydd. Mae’r cynhyrchiad hwn, gyda 50% o’r libreto yn Gymraeg, yn cynnwys dehongliad Iaith Arwyddion Prydain (BSL), perfformwyr dall, a phobl ifanc anabl, gan sicrhau hygyrchedd a chynwysoldeb. Mae 80 o berfformwyr ifanc a thîm creadigol yn rhan o’r gwaith, gan gynnwys ysgrifennwr, cyfarwyddwr a chyfansoddwr Cymraeg. Ffrwyth dychymyg yr aelodau ifanc oedd yr elfennau dylunio.
· Ehangu Corau Cymunedol efo Repertoire Dwyieithog
Gwelwyd y rhaglen Côr Cysur yn ehangu i dri lleoliad (Aberdaugleddau, Llandeilo a Llanelli). Dyma raglen i bobl hŷn sydd â dementia, a’u gofalwyr, sy’n rhoi sylw i repertoire dwyieithog a gwaith pontio’r cenedlaethau efo ysgolion lleol. Mewn 20 o sesiynau, bu 350 o aelodau yn cymryd rhan mewn perfformiadau mewn lleoliadau treftadaeth a chymunedol. Yn ôl y gofalwyr, roedd y sesiynau yn “uchafbwynt yr wythnos” iddynt. Aethpwyd ati hefyd i gyd-greu opera fach ddwyieithog gyda phlant, ar y cyd â Bwrdd Iechyd Bae Abertawe. 

· Ailwampio WNO TEACH ar gyfer y Cwricwlwm Newydd
Aethom ati i dreialu rhaglen WNO TEACH ar ei newydd wedd yn unol â’r Cwricwlwm Celfyddydau Mynegiannol a Deddf Llesiant Cenedlaethau’r Dyfodol. Mae’r fformat newydd yn rhoi sylw i ganu, sgiliau perfformio, cyfansoddi a dylunio, a llwyddwyd i gyrraedd 300 o ddisgyblion mewn 20 ysgol, gyda phedair o’r rheiny yn ysgolion cyfrwng Cymraeg. 
· Digwyddiadau Cymraeg a Dwyieithog mewn Gwyliau Cenedlaethol
Roedd ein perfformiadau a’n gweithdai yng Ngŵyl y Gelli a’r Eisteddfod Genedlaethol yn llawn – bu Artistiaid Cyswllt a chwaraewyr cerddorfa yn difyrru cynulleidfaoedd mewn sesiynau holi ac ateb a sesiynau rhyngweithiol. Yn yr Eisteddfod, roedd gennym stondin ar y cyd â Tŷ Cerdd, Anthem, a RWCMD a roddodd fwy o gyfleoedd i ni hyrwyddo ein hymrwymiad i’r iaith a dod i gysylltiad â chynulleidfaoedd newydd.
· Datblygu Talent Artistiaid sy’n siarad Cymraeg
Aethom ati i gynyddu nifer yr artistiaid, arweinwyr lleisiol ac ymarferwyr creadigol sy’n cael eu penodi o 15%, gan gynnwys swyddi o fewn y Rhaglen Artistiaid Cyswllt, opera ieuenctid, a phrosiectau cymunedol. Roedd hyn yn golygu penodi cyflwynydd Cymraeg ar gyfer cyngherddau ysgol a chomisiynu ymarferwyr creadigol Cymraeg i’r brif lwyfan a phrosiectau ymgysylltu. 
Cynhyrchwyd yn unol â gofynion Safonau’r Gymraeg 

